
ĠUSTIFIKAZZJONI QASIRA

Ir-regoli tal-oriġini huma l-kriterji li permezz tagħhom jista' jiġi ddeterminat il-pajjiż tal-
oriġini ta' prodott, u li konsegwentement jaffettwaw id-drittijiet u l-preferenzi li huma 
applikabbli għalih. Il-konvenzjoni reġjonali dwar ir-regoli preferenzjali tal-oriġini pan-Ewro-
Mediterranji tippreskrivi d-dispożizzjonijiet dwar l-oriġini tal-prodotti kummerċjalizzati skont 
il-ftehimiet kummerċjali rilevanti konklużi bejn dawn il-partijiet li ġejjin: l-Unjoni Ewropea, 
il-parteċipanti fil-Proċess ta' Barċellona (l-Alġerija, l-Eġittu, l-Iżrael, il-Ġordan, il-Libanu, il-
Marokk, is-Sirja, it-Tuneżija, it-Turkija, l-Awtorità Palestinjana), l-Istati tal-EFTA (l-Islanda, 
in-Norveġja, l-Isvizzera u l-Liechtenstein), il-Gżejjer Faeroe u l-parteċipanti fil-Proċess ta' 
Stabbilizzazzjoni u ta' Assoċjazzjoni (l-Albanija, il-Bosnja-Ħerzegovina, il-Kroazja, dik li 
kienet ir-Repubblika Jugoslava tal-Maċedonja, il-Montenegro u s-Serbja, u l-Kosovo skont ir-
Riżoluzzjoni 1244/99 tal-Kunsill tas-Sigurtà tan-Nazzjonijiet Uniti). 

L-għan ċentrali ta’ din id-deċiżjoni huwa li twettaq razzjonalizzazzjoni billi tistabbilixxi 
konvenzjoni reġjonali minflok in-netwerk attwali ta’ iktar minn 100 protokoll bilaterali dwar 
ir-regoli tal-oriġini. Filwaqt li s-sistema fis-seħħ teħtieġ li għal kull emenda ta' protokoll bejn 
żewġ pajjiżi membri taż-żona pan-Ewro-Mediterranja ssir emenda simili għall-oħrajn kollha, 
il-ħolqien ta' dan l-istrument legali uniku se jiffaċilita fil-futur it-twettiq tar-reviżjonijiet u l-
aġġornamenti neċessarji tar-regoli.

L-adozzjoni ta' din il-konvenzjoni għandha wkoll l-għan li testendi s-sistema pan-Ewro-
Mediterranja ta' akkumulazzjoni tal-oriġini preferenzjali għall-pajjiżi tal-Balkani tal-Punent u 
se tiffaċilita kull tkabbir eventwali għal membri ġodda.

Finalment, din ir-reviżjoni tgħin fil-ġlieda kontra n-nuqqas ta' użu mill-atturi ekonomiċi tan-
Nofsinhar tal-preferenzi kummerċjali mogħtija lilhom fuq livell Komunitarju. Il-faċilitazzjoni 
tal-użu tal-akkumulazzjoni tal-oriġini se ttejjeb l-aċċess għall-prodotti ta' pajjiżi terzi 
Mediterranji fis-suq Komunitarju u se ssaħħaħ il-kummerċ bejn il-pajjiżi tan-Nofsinhar u tal-
Lvant tal-Mediterran, u b'hekk tgħin ukoll biex tpatti għan-nuqqas ta' integrazzjoni 
ekonomika tar-reġjun Ewro-Mediterran, peress li t-tisħiħ ta' din l-integrazzjoni ilu wieħed 
mill-għanijiet ewlenin tal-politika Ewro-Mediterranja tal-UE mit-twaqqif tal-Proċess ta' 
Barċellona.

F'konformità mal-appoġġ kostanti tiegħu għall-estensjoni u s-simplifikazzjoni ta' din is-
sistema pan-Ewro-Mediterranja, il-Parlament iqis li l-konklużjoni ta' din il-konvenzjoni –
mixtieqa mis-sħab tagħna tan-Nofsinhar u l-Lvant tal-Mediterran – hija pass fid-direzzjoni t-
tajba u tippermetti lill-UE biex twassal lil dawn il-pajjiżi l-ewwel messaġġ konkret ta’ ftuħ 
kummerċjali wara r-Rebbiegħa Għarbija, fil-kuntest tar-riforma tal-Politika Ewropea tal-
Viċinat. 

Madankollu, il-Parlament jiddeplora l-persistenza tal-ostakli politiċi u kummerċjali li qegħdin 
iwaqqfu ż-żieda tal-kummerċ "Nofsinhar-Nofsinhar" u jissottolinja l-fatt li l-effetti ta' 
benefiċċju tad-dħul fis-seħħ ta' din il-konvenzjoni ma jistgħux ikollhom l-effett sħiħ tagħhom 
mingħajr nisġa folta ta’ ftehimiet kummerċjali bilaterali bejn is-sħab kollha tax-xtut tan-
Nofsinhar u tal-Lvant tal-Mediterran.

Il-Parlament ifakkar ukoll li huwa indispensabbli għall-bilanċ tas-sistema li kull pajjiż 
esportatur firmatarju japplika b'mod uniformi u korrett id-dispożizzjonijiet dwar il-
kooperazzjoni amministrattiva u l-ħruġ ta' ċertifikati tal-oriġini, u li kull pajjiż importatur 
ikollu biżżejjed mezzi tekniċi, baġitarji u tal-IT sabiex iwettaq kontroll doganali effikaċi li 
jevita kull abbuż tas-sistema ta' preferenza. F'dan ir-rigward, il-Parlament qiegħed jitħasseb 
dwar l-allegazzjonijiet ta' irregolaritajiet fl-arranġamenti għall-implimentazzjoni tal-
Protokoll 4 tal-ftehim ta' assoċjazzjoni UE-Iżrael dwar il-prodotti li joriġinaw mill-
insedjamenti fl-artijiet okkupati, u jistieden lill-Kummissjoni biex tipprovdi lill-Parlament u 
lill-Kunsill, studju dettaljat dwar is-sitwazzjoni, flimkien ma' proposti jekk ikun hemm bżonn.

Fl-aħħar nett, il-Parlament jixtieq li l-konklużjoni ta' dan il-ftehim tkun segwita malajr mill-
immodernizzar tar-regoli tal-oriġini pan-Ewro-Mediterranji u minn żvilupp iktar ambizzjuż 
tal-politika kummerċjali tal-UE fir-rigward tas-sħab Mediterranji tagħna, orjentat lejn aktar 
qies tal-interessi tagħhom u li jiżguralhom li huma se jibqa’ f’idejhom il-kontroll sew tal-pass 
tal-ftuħ kummerċjali tagħhom kif ukoll tal-istrateġiji nazzjonali tagħhom għall-iżvilupp 
ekonomiku u soċjali. 

******

Il-Kumitat għall-Affarijiet Barranin jistieden lill-Kumitat għall-Kummerċ Internazzjonali, 
bħala l-kumitat kompetenti, sabiex jipproponi li l-Parlament jagħti l-approvazzjoni tiegħu.


